
------ ------------------------- 2017 թվականի    N      - Ն

ՀՍԿԻՉ ԳՆՈՒՄՆԵՐԻ ՖԻՆԱՆՍԱԿԱՆ ԱՂԲՅՈՒՐՆԵՐԻ ԵՎ ՁԵՌՔ ԲԵՐՎԱԾ ՈՒ ՉՎԵՐԱԴԱՐՁՎԱԾ ԱՊՐԱՆՔՆԵՐԻ ՏՆՕՐԻՆՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ

Հիմք ընդունելով Հայաստանի Հանրապետության հարկային օրենսգրքի 345-րդ հոդվածի 14-րդ մասը՝ Հայաստանի Հանրապետության կառավարությունը որոշում է.

1. Հաստատել հսկիչ գնումների ֆինանսական աղբյուրների և ձեռք բերված ու չվերադարձված ապրանք​ների տնօրինման կարգը՝ համաձայն հավելվածի:

2. Սույն որոշումն ուժի մեջ է մտնում 2018 թվականի հունվարի 1-ից։

Հավելված
ՀՀ կառավարության 2017 թվականի
……………….. …..-ի N……-Ն որոշման
Կ Ա Ր Գ

ՀՍԿԻՉ ԳՆՈՒՄՆԵՐԻ ՖԻՆԱՆՍԱԿԱՆ ԱՂԲՅՈՒՐՆԵՐԻ ԵՎ ՁԵՌՔ ԲԵՐՎԱԾ ՈՒ ՉՎԵՐԱԴԱՐՁՎԱԾ ԱՊՐԱՆՔՆԵՐԻ ՏՆՕՐԻՆՄԱՆ

I. ԸՆԴՀԱՆՈՒՐ ԴՐՈՒՅԹՆԵՐ
 
1. Սույն կարգով կարգավորվում են Հայաստանի Հանրապետության հարկային օրենսգրքով (այսուհետ՝ օրենսգիրք) նախատեսված դեպքերում հարկ վճարողի հարկման օբյեկտների, հարկման բազաների և հարկային պարտա​վո​րու​թյունների հաշվարկման (գնահատման), հաշվարկային փաստաթղթերի դուրս գրման, հuկիչ դրամարկղային մեքենաների կիրառության և (կամ) հսկիչ դրամարկղային մեքենաների միջոցով դրամական հաշվարկների, արտարժույթի առք ու վաճառքի գործառնությունների գրանցման, ակցիզային դրոշմանիշներով և (կամ) դրոշմապիտակներով դրոշմավորման, ինչպես նաև արժութային գոր​ծարքների իրականացման համար սահմանված կարգերի ու կանոնների պահանջների պահպանման ուսումնասիրության նպա​տա​կով հարկային մարմնի կողմից իրա​կա​նաց​վող հսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման հետ կապված հարաբերությունները:

II. ՀՍԿԻՉ ԳՆՈՒՄՆԵՐԻ ՖԻՆԱՆՍԱԿԱՆ ԱՂԲՅՈՒՐՆԵՐԸ
 
2. Կանխիկ դրամով (արտարժույթով) հսկիչ գնում կատարելու համար ֆինանսական աղբյուր են համարվում`

1) Հայաստանի Հանրապետության տվյալ տարվա պետական բյուջեով այդ նպատակի համար նախատեսված միջոցները,
2) «Հարկային ծառայության մասին» Հայաստանի Հանրապետության օրենքի 28-րդ հոդվածով սահմանված կարգով կազմավորված՝ հարկային մարմնի համակարգի զարգացման ֆոնդի միջոցները:

3. Մինչև Հայաստանի Հանրապետության համապատասխան տարվա համար պետական բյուջեի մասին Հայաստանի Հանրապետության օրենքով հսկիչ գնումներ կատարելու նպատակով գումարների հատկացումը, հսկիչ գնումները կատարվում են հարկային մարմնի համակարգի զարգացման ֆոնդի միջոցների հաշվին:

4. Օրենսգրքով սահմանված կարգով հսկիչ գնում կատարելու համար տրված գրավոր հանձնարարագրի և այդ հանձնարարագրի շրջանակներում գնվող ապրանքների համար պահանջվող գումարի հաշվարկի հիման վրա հարկային մարմնի ղեկավարին կամ հարկային տեսչության պետին ներկայացվում է միջնորդագիր` հսկիչ գնում կատարելու նպատակով անհրաժեշտ դրամական միջոցների հատկացման համար:

5. Հսկիչ գնում կատարելու համար դրամական միջոցները հատկացվում են հարկային մարմնի ղեկավարի կամ հարկային տեսչության պետի գրավոր թույլտվությամբ` վերադաս հարկային մարմնի ֆինանսահաշվային կառուցվածքային ստորաբաժանման կամ հարկային տեսչության հաշվապահական հաշվառման վարման լիազորություններ իրականացնող պաշտոնատար անձի կողմից:

6. Հսկիչ գնման նպատակով դրամական միջոցներ ստանալու համար ֆինանսահաշվային կառուցվածքային ստորաբաժանում կամ հարկային տեսչության հաշվապահական հաշվառման վարման լիազորություններ իրականացնող պաշտոնատար անձին ներկայացվում են միջնորդագիրը` հարկային մարմնի ղեկավարի կամ հարկային տեսչության պետի թույլտվությամբ, հանձնարարագրի պատճենը, հսկիչ գնում կատարելու համար գումար ստացողի անունը, ազգանունը և պաշտոնը:

III. ՀՍԿԻՉ ԳՆՄԱՆ ԱՐԴՅՈՒՆՔՈՒՄ ՁԵՌՔ ԲԵՐՎԱԾ ՈՒ ՉՎԵՐԱԴԱՐՁՎԱԾ ԱՊՐԱՆՔՆԵՐԻ ՏՆՕՐԻՆՄԱՆ ԿԱՐԳԸ
7. Հսկիչ գնում կատարած հարկային մարմնի պաշտոնատար անձը (հսկիչ գնում կատարելու համար գումար ստացող անձը) հսկիչ գնումն ավարտելուց հետո՝ մեկօրյա ժամկետում, հարկային մարմնի աշխատակազմի ղեկավարին ներկայացնում է զեկուցագիր՝ հսկիչ գնմամբ ձեռք բերված ու չվերադարձված ապրանքները հարկային մարմնի պահեստ ի պահ հանձնելու (եթե դրանք ձեռք են բերվել Հայաստանի Հանրապետության պետական բյուջեով նախատեսված միջոցներով) կամ մուտքագրելու (եթե դրանք ձեռք են բերվել հարկային մարմնի զարգացման ֆոնդի հաշվին) մասին՝ կցելով նաև հսկիչ գնում կատարելու համար ստացված գումարների ծախսման վերաբերյալ հաշվետվությունը: Հայաստանի Հանրապետության պետական բյուջեով նախատեսված միջոցներով և հարկային մարմնի զարգացման ֆոնդի հաշվին հսկիչ գնմամբ ձեռք բերված և չվերադարձված ապրանքները հարկային մարմինը դրանք ստանալու օրվան հաջորդող հինգ աշխատանքային օրվա ընթացքում հանձնում է Հայաստանի Հանրապետության կառավարության բարեգործական ծրագրերի համակարգման հանձնաժողովի տնօրինմանը:

8. Հարկային մարմնի պաշտոնատար անձի կողմից հսկիչ գնում կատարելու պահից հսկիչ գնմամբ ձեռք բերված` շուտ փչացող (որոնց պահպանման ժամկետը սանիտարական կանոններին և նորմերին համապատասխան չի գերազանցում 72 ժամը) ապրանքները (բացառությամբ հանրային սննդի օբյեկտներում հսկիչ գնմամբ ձեռք բերված ապրանքների անմիջական սպառման դեպքերի) տնօրինվում են հարկային մարմնի ղեկավարի  սահմանած կարգով: 

9. Սույն կարգի դրույթները կիրառվում են նաև հարկային մարմնի կողմից հսկիչ դրամարկղային մեքենաների կիրառման ճշտության թեմատիկ ստուգման ընթացքում:  

Հիմնավորում

«Հսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը հաստատելու մասին» 
ՀՀ կառավարության որոշման նախագծի ընդունման
1. Ընթացիկ իրավիճակը և իրավական ակտի ընդունման   անհրաժեշտությունը.
2016 թվականի հոկտեմբերի 4-ին ընդունված՝ Հայաստանի Հանրապետության հարկային օրենս​գրքի 345-րդ հոդվածի 14-րդ մասի համաձայն` hսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը հաստատում է Հայաստանի Հանրապետության կառավարությունը:

Նախագծի ընդունման նպատակը Հայաստանի Հանրապետության հարկային օրենսգրքի կիրարկումն ապահովելն է:

2. Առաջարկվող կարգավորման բնույթը.
Նախագծով առաջարկվում է սահմանել hսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը:

3. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ ԿԱ պետական եկամուտների կոմիտեի կողմից:

4. Ակնկալվող արդյունքը.
Նախագծի ընդունման արդյունքում ակնկալվում է սահմանել հսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը:

ՏԵՂԵԿԱՆՔ

«Հսկիչ գնումների ֆինանսական աղբյուրների և ձեռք բերված ու         չվերադարձված ապրանքների տնօրինման կարգը հաստատելու մասին» ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտության մասին

«Հսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը հաստատելու մասին» ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չի առաջանում:

ՏԵՂԵԿԱՆՔ

«Հսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը հաստատելու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին

«Հսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը հաստատելու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
ԱՄՓՈՓԱԹԵՐԹ

«ՀՍԿԻՉ ԳՆՈՒՄՆԵՐԻ ՖԻՆԱՆՍԱԿԱՆ ԱՂԲՅՈՒՐՆԵՐԻ ԵՎ ՁԵՌՔ ԲԵՐՎԱԾ ՈՒ ՉՎԵՐԱԴԱՐՁՎԱԾ ԱՊՐԱՆՔՆԵՐԻ ՏՆՕՐԻՆՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ ՍՏԱՑՎԱԾ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ
	հ/հ
	Առաջարկության հեղինակը, գրության ամսաթիվը, գրության համարը
	Առաջարկության բովանդակությունը
	Եզրակացություն
	Կատարված փոփոխությունը

	1
	2
	3
	4
	5

	1.
	ՀՀ ֆինանսների նախարարություն
07.02.2017թ.

N 01/2-4/1807-17

	1. Նախագծի 1-ին կետով հաստատվող հավելվածի 7-րդ կետի 2-րդ ենթակետի համա​ձայն, նույն կետի 1-ին ենթակետում չնշված` պիտանիության ժամկետ ունեցող ապրանքների վերադարձը կատարվում է մինչև հսկիչ գնման հանձնարարագրում նշված` հսկիչ գնումների իրականացման ժամանա​կա​հատ​​վածի ավարտը, բայց ոչ ուշ` ապրանքների պիտանիության համար սահմանված ժամկետից: Միաժամանակ, ՀՀ հարկային օրենսգրքի 345-րդ հոդվածի 13-րդ մասի 2-րդ կետի համաձայն, նույն մասի 1-ին կետում չնշված՝ պիտանիության ժամ​կետ ունեցող ապրանքների վերադարձը կատարվում է մինչև հսկիչ գնման հանձնա​րա​րագ​րում նշված` հսկիչ գնումների իրականացման ժամանակահատվածի ավարտը, բայց ոչ ուշ, քան ապրանք​ների պիտանիության համար սահմանված վերջնաժամկետից տասը օր առաջ կամ անմիջապես, եթե ապրանքների պիտանիության ժամկետը պակաս է տասը օրից:

Հաշվի առնելով վերոգրյալը` առաջարկում ենք նախագծով սահմանված վերոնշյալ դրույթը համապատասխանեցնել ՀՀ հարկային օրենսգրքի 345-րդ հոդվածի 13-րդ մասի 2-րդ կետին: Միաժամանակ, առաջարկում ենք քննարկել հսկիչ գնմամբ (գնումներով) ձեռք բերված ապրանքների վերադարձման ժամկետները նախագծով սահմանելու նպատա​կա​հար​մարության հարցը հաշվի առնելով այն, որ դրանք ՀՀ հարկային օրենսգրքով արդեն իսկ սահմանված են:
2. Նախագծի 1-ին կետով հաստատվող հավելվածի 6-րդ կետի 3-րդ ենթակետի համա​ձայն, ՀԴՄ կտրոնով կամ հաշվարկային փաստաթղթով վաճառված ապրանքների մի մասի վերադարձման դեպքում (այդ թվում` նույն կարգի 7-րդ կետով նախատեսված դեպ​քերում), նույն կետով սահմանված կարգով կատարվում է բոլոր ապրանքների և գումարի վերադարձ, այնուհետև հետ ընդունման ոչ ենթակա ապրանքների համար հսկիչ գնում կատարողի կող​մից կատարվում է վճարում, որի համար սահմանված կարգով տրամադրվում է ՀԴՄ կտրոն կամ նոր հաշվարկային փաստաթուղթ: Միաժամանակ, ՀՀ հարկային օրենսգրքի 345-րդ հոդվածի 11-րդ մասի 3-րդ կետի համաձայն, եթե վերադարձվում է վաճառված ապրանք​ների մի մասը, ապա կատարվում է վերադարձված ապրանքներին համարժեք գումարի վերադարձ, հսկիչ դրամարկղային մեքենայի միջոցով սահմանված կարգով ձևակերպվում է ամբողջ ապրանքի վերադարձ կամ հարկ վճարողը սահմանված կարգով դուրս է գրում ճշգրտող հաշվարկային փաստաթուղթ, իսկ հետ ընդունման ոչ ենթակա ապրանքների համար հսկիչ գնում կատարողի կողմից կատարված վճարման (չվերադարձված ապրանք​ների մասով) հսկիչ դրամարկղային մեքենայի միջոցով տպվում և տրամադրվում է նոր կտրոն:

Հաշվի առնելով վերոգրյալը` առաջարկում ենք նախագծի 1-ին կետով հաստատվող հավելվածի 6-րդ կետի 3-րդ ենթակետը համապատասխանեցնել ՀՀ հարկային օրենսգրքի 345-րդ հոդվածի 11-րդ մասի 3-րդ կետին: 
	Ընդունվել է 
	Նախագիծը լրամշակվել է: Նախագծից հանվել է III-րդ բաժինը՝ ՀՀ հարկային օրենսգրքով կարգավորվող դրույթները:



	2.

	ՀՀ տնտեսական զարգացման և ներդրումների նախարարություն
01.02.2017թ.

N05/10.2/772-17

	Նախագծով նախատեսվող դրույթները վերաբերում են նաև հսկիչ գնման ընթացքում ձեռք բերված ապրանքների վերադարձին, սակայն ՀՀ հարկային օրենսգրքի 345-րդ հոդվածի 14-րդ մասը, ի կատարումն որի ներկայացված է Նախագիծը, ենթադրում է, որ Նախագծով պետք է սահմանվեր hսկիչ գնումների ֆինանսական աղբյուրների և ձեռք բերված ու չվերադարձված ապրանքների տնօրինման կարգը:

Հարկ է նշել նաև, որ ՀՀ հարկային օրենսգրքի 345-րդ հոդվածով արդեն իսկ սահմանված է հսկիչ գնման ընթացքում ձեռք բերված ապրանքների վերադարձման կարգը: Նախագիծը հիմնականում կրկնում է օրենքի դրույթները` բացառությամբ Նախագծով նախատեսվող կարգի 7-րդ կետի 2-րդ ենթակետի, որով առաջարկվող դրույթները չեն համապատասխանում օրենքին և տնտեսավարողների համար ստեղծում են առավել վատթար պայմաններ, քան նախատեսված է օրենքով:

Հաշվի առնելով վերոգրյալը և հիմք ընդունելով «Իրավական ակտերի մասին» ՀՀ օրենքի 3-րդ հոդվածի 2-րդ և 40-րդ հոդվածի 1-ին մասերը՝ առաջարկում ենք Նախագիծը լրամշակել:
	Ընդունվել է 
	Նախագիծը լրամշակվել է: Նախագծից հանվել է III-րդ բաժինը՝ ՀՀ հարկային օրենսգրքով կարգավորվող դրույթները: 

	3.
	ՀՀ արդարադատության նախարարություն
23.02.2017թ.

N01/14/2732-17

	Նախագծի անվանման մեջ պետք է նշում կատարվի դրա ընդունման տարեթվի և բնույթի մասին` համաձայն <Իրավական ակտերի մասին> ՀՀ օրենքի 38-րդ հոդվածի և <Իրավական ակտերի նախագծերի մշակման մեթոդական ցուցումներին հավանություն տալու և ՀՀ կառավարության 2010 թվականի հոկտեմբերի 28-ի N 42 արձանագրային որոշումն ուժը կորցրած ճանաչելու մասին> ՀՀ կառավարության 2012 թվականի ապրիլի 5-ի N 13 արձանագրային որոշմամբ նախատեսված հավելվածի 249-րդ կետի 3-րդ և 5-րդ ենթակետերի:
	Ընդունվել է
	Կատարվել է համապատասխան լրացում:

	
	
	Նախագծի 6-րդ կետի համաձայն հարկային մարմնի զարգացման ֆոնդի հաշվին հսկիչ գնմամբ ձեռք բերված և չվերադարձված ապրանքները տնօրինվում են այդ ֆոնդի միջոցների բաշխման և օգտագործման համար հարկային մարմնում ստեղծված հանձնաժողովի կողմից: Գտնում ենք, որ անհրաժեշտ է հստակեցնել այդ հանձնաժողովի ստեղծման կարգին, ինչպես նաև լիազորությունների շրջանակին վերաբերող հարցերը:
	Ընդունվել է
	Նախագծով հստակեցվել է, որ  հարկային մարմնի զարգացման ֆոնդի հաշվին հսկիչ գնմամբ ձեռք բերված և չվերադարձված ապրանքները տնօրինվում են այդ ֆոնդի միջոցների բաշխման և օգտագործման համար հարկային մարմնի սահմանած կարգով ստեղծված հանձնաժողովի կողմից:

	
	
	Նախագծի 6-րդ կետի համաձայն ՀՀ պետական բյուջեով նախատեսված միջոցներով հսկիչ գնմամբ ձեռք բերված և չվերադարձված ապրանքները հանձնաժողովի կողմից հանձնվում են Հայաստանի Հանրապետության կառավարության բարեգործական ծրագրերի համակարգման հանձնաժողովի տնօրինմանը: Գտնում ենք, որ անհրաժեշտ է հստակեցնել այն ժամկետները, որոնց ընթացքում պետք է կատարվի վերոնշյալ հանձնումը:
	Ընդունվել է
	Նախագծով հստակեցվել է, որ հանձնաժողովը ապրանքները ՀՀ կառավարության բարեգործական ծրագրերի համակարգման հանձնաժողովի տնօրինմանն է հանձնում դրանք ստանալու օրվան հաջորդող հինգ աշխատանքային օրվա ընթացքում: 



